
Oinazea ikusezina denekoa 

Atzo izan zen fibromialgia pairatzen duten gaixoen nazioarteko eguna. Beste behin, gaitz ikusezin eta ezezagun horren ondorioz sortzen diren arazo sozialak salatu zituzten gaixoek. 

Mikel Carramiñana 

Bilbo 

Gorputzeko hainbat ataletan min handia sentitzen dute: giharretan, zurdetan eta giltzaduretan, besteak beste. Medikura jotzea erabakitzen dutenean, baina, ez diete inolako gaixotasunik antzematen. Duela hamabost urte inguru onartu zuen Osasunaren Munduko Erakundeak horrelako sintomak pairatzen dituztenen gaitza, fibromialgia izeneko gaixotasuna. Gaitzaren jatorria ere ez da ezaguna oraindik, eta sendabiderik ere ez dute aurkitu medikuek. Diotenez, gizartearen %3k izan dezake fibromialgia, eta, horren arabera, Euskal Herri osoan ia 90.000 lagunek izan dezakete, gaur egun, gaitz ezezagun hori. Horien artean gehienak, hamarretik bederatzi inguru, emakumezkoak dira. Adituek diotenez, 45etik 55era bitarteko adin tartean agertzen da batez ere fibromialgia, baina askoz ere emakume gazteagoei ere antzeman diete. 

Fibromialgiaren Nazioarteko Eguna izan zen atzo eta, urtero bezala, eritasuna pairatzen dutenak kalera atera ziren, gizarteari beren minaren eta aldarrikapenen berri emateko. Bilbon, Eman Eskua elkarteko kideak aritu ziren informazioa zabaltzen, Areatzan. Duela hiru urte sortu zuten elkartea, fibromialgia eta neke kronikoaren sindromea duten Bizkaiko gaixoak elkartzeko asmoz. Gaur egun, 170 gaixo daude elkartean. 

Pilar Pascual lehendakariaren arabera, gaixotasuna iker dezaten eskatzeko indarrak batzea garrantzitsua zela jabetuta egin zuten elkartea. Araba eta Gipuzkoako elkarteekin batera, gainera, Eusko Jaurlaritzaren Osasun Sailarekin elkarrizketatzea lortu dute. «Horri esker, aurrerakuntza handiak egin ditugu». 

Gaixoek diote zaila dela fibromialgiarekin egunerokotasunari aurre egitea, eta ez dela erraza sentitzen dutenaren berri besteei ematea. Antonia Gamero getxotarrari duela bi urte antzeman zioten gaixotasuna, 40 zituela. Ingurukoek galdetzen diotenean, azalpen ulerterraza ematen saiatzen da: «Pentsa ezazu nolako egoera eragin zizun bizitza osoan izan duzun griperik txarrenak. Min berbera sentitzen dut nik, baina ia egunero». 

Denbora luzean mediku batetik bestera ibili zen Gamero, «harik eta fibromialgia zuen lagun batek gaitz hori izan zitekeela esan zidan arte». Medikuari adierazi zion zalantza, eta, erreumatologoarengana bidalita, azkenean, diagnosi zuzena egin zioten. «Nik iradoki aurretik, inoiz ez zitzaien burutik pasa fibromialgia izan zitekeenik». Medikuekin esperientzia txarrak izan ditu bere eritasuna dela-eta: «Uste dut batzuk gaizki sentitzen direla, sindrome kroniko hau dugunekin zer egin ez dakitelako». 

BAKARDADEA. Eritasun honen diagnosia egiteko zailtasunak direla eta, gaixo askok arazo larriak izaten dituzte, lan munduan esate baterako. «Baina baita etxean ere». Pascualek egoera latzak ezagutu ditu: «Askotan, senarrek ez dute sinesten emazteek esaten dutenena mina dutela; gainera, medikura joan eta azterketek ondo dagoela baieztatzen dutenez, alferrak direla uste dute azkenean». Gauza bera gertatu zaio gaixo askori lagun eta bestelako senideekin: «Horregatik banandu diren bikoteak ere ezagutu ditut, eta depresioak jota bere buruaz beste egiteko asmoa azaldu duten gaixoak ere bai». Gaitzak gorputzari ezarri dizkion mugak onartzea erronka handia dela uste du. Neke kronikoaren sindromeak ez du zertan fibromialgiarekin batera agertu, baina, askotan, minak eta atseden hartzeko ezintasunak nekea eragiten dute. Gamerori ezinezkoa zaio kalean luzaroan egotea: «Goizean ateratzen banaiz, arratsalde osoan etzanda egon behar dut». 

SENDABIDERIK EZ. Gamerok lanean izan zituen arazorik larrienak. Supermerkatu batean egiten zuen lan, eta minagatik gaixo agiria hartu behar izan zuenean, enpresako medikuak lanera bueltarazi zuten. «Gaixotasuna asmatu egin nuela edota menopausiaren ondorioa zela -40 urte soilik nituen arren- esaten zidaten». Salaketa jarri behar izan zien enpresa jabeei, eta baliaezintasun partziala lortuta ere, ez zioten inolako erraztasunik eman. «40 orduko lanaldia eman nahi zidaten, eta ezinezkoa nuen hori egitea. Esaten zuten ez zegoela niretzako lanposturik. Baina hori sinestezina da Eroskik dituen saltoki kopurua aintzat hartuta». Egoera horren aurrean «inpotentzia handia» sentitu zuen, baina, epaiketa irabazita, aurrera egin ahal izan zuen. 

Fibromialgiak sortutako mina arintzeko, botikak besterik ez dute gaixoek, orain arte ez baitute sendabiderik aurkitu. Diagnosia egiteko, gainera, Pascualen esanetan «zalantzagarria» den sistema bat erabiltzen dute. Gaitza antzemateko lagungarria izango da Progenika Biopharma enpresa bizkaitarrak atzo aurkeztu zuen fibrochip izeneko txipa. Fibromialgia eta neke kronikoa modu larrian paira dezaketen gaixoak antzemango ditu tresnak, eta, horri esker, haien sintoma kronikoak arindu. 

